
Rishigautamaprokta Tirtheshvara Mahima

ઋષિગૌતમપ્રોક્તા તીર્થેશ્વરમહિમા

સાધુ પૃષ્ટમિદં ક્ષેત્ર તીર્થોત્તમમિતિ સ્મૃતમ્ ।
અયં તીર્થેશ્વરો દેવો લિઙ્ગં  તીર્થેશ્વરાભિધમ્ ॥ ૧॥
અસ્ય તીર્થસ્ય મહિમા વેદૈર્વિજ્ઞાયતે   પરમ્ ।
મયાઽપિ તત્પ્રસાદેન કથઞ્ચિત્ જ્ઞાયતે ખલુ ॥ ૨॥
અત્ર પૂર્વં મુનિવરાઃ શઙ્કરારાધનોત્સુકાઃ ।
બહવસ્તીર્થનાથસ્ય પૂજાધ્યાનરતાઃ સદા ॥ ૩॥
તે લબ્ધ્વા કામનિચયં ભુક્ત્વા ભોગાન્ યથેચ્છયા ।
અન્તર્હિતાઃ   પ્રયતેન લિઙ્ગે  તીર્થેશ્વરાભિધે ॥ ૪॥
ઇદં તુ કામદં લિઙ્ગં  ભુક્તિદં ચ મુનીશ્વરાઃ ।
એતન્નિર્માલ્યપૂજાપિ મુક્તિસાધનમુચ્યતે ॥ ૫॥
પુરા વિજયયા સૃષ્ટં જયયાપિ પુરં પરમ્ ।
ધીરે ક્ષીરનદીતીરે ગૌરીતીર્થેશ્વરાજ્ઞયા ॥ ૬॥
રત્નપ્રાકારસઙ્કીર્ણં રત્નગોપુરસઙ્કુલમ્ ।
તતસ્તાભ્યાં મહાદેવસ્તીર્થેશઃ પ્રાર્થિતઃ   સ્તવૈઃ ॥ ૭॥
ત્વયા ત્વદાજ્ઞયા સૃષ્ટે નગરે રત્નમન્દિરે ।
વસતિઃ સતતં કાર્યા દયયા પરયેત્યપિ ॥ ૮॥
તયોસ્તદ્વચનં શ્રુત્વા તથાસ્ત્વિત્યાહ શઙ્કરઃ ।
તતઃ પરં ગતં તાભ્યાં સન્તોષેણ શિવાજ્ઞયા ॥ ૯॥
સ્વભક્તાનુગ્રહં કર્તું સ્વનિર્માલ્યેઽપિ શઙ્કરઃ ।
સ્થિતઃ સમર્ચિતો   ભક્ત્યા સર્વાભીષ્ટપ્રદો ભવેત્ ॥ ૧૦॥
તતઃ સ્વભક્તમીતેઽપિ સ્થિતો નિર્માલ્યચન્દને ।
શિવસ્તન્નગરં પ્રાપ તદભીષ્ટપ્રદો બુધાઃ ॥ ૧૧॥

તત્રાભીષ્ટપ્રદો જાતઃ સ્વભક્તેભ્યઃ સદાશિવઃ ।
કરિષ્યન્ત્યત્ર બહવઃ તત્પૂજાં ભાગ્યલિપ્સવઃ ॥ ૧૨॥
યે નિત્યં તીર્થનાથસ્ય નિર્માલ્યસ્યાપિ પૂજનમ્ ।
કરિષ્યન્તિ પ્રયત્નેન તે પૂજ્યાઃ સ્યુઃ સુરૈરપિ ॥ ૧૩॥
યદા યદા યત્ર સ તીર્થનાથો ધ્યાતઃ સ્વભક્તૈરપિ પૂજિતઃ સ્યાત્ ।
તત્ર સ્થિતસ્તત્કૃતપૂજયૈવ દાસ્યત્યવશ્યં તદભીપ્સિતાનિ ॥ ૧૪॥
એતન્નિર્માલ્યમાદાય દિવ્યચન્દનલક્ષણમ્ ।
વિજયા પટ્ટણં પ્રાપ્ય કઞ્ચિલ્લિઙ્ગં  કરિષ્યતિ ॥ ૧૫॥
તલ્લિઙ્ગપૂજયા  તાવત્ જ્ઞાનં ભાગ્યં ચ ભાસુરમ્ ।
પ્રાપ્તવ્યમસ્ય યત્નેન શિવભક્તેન તેન હિ ॥ ૧૬॥
તત્સન્તતિપ્રવૃદ્ધિશ્ચ ભવિષ્યતિ દિને દિને ।
તલ્લિઙ્ગચન્દનેનૈવ  પ્રવૃત્તિં  સ કરિષ્યતિ ॥ ૧૭॥
તસ્ય પુત્રાશ્ચ પૌત્રાશ્ચ તલ્લિઙ્ગાર્ચનતત્પરાઃ  ।
સર્વે સૌભાગ્યસમ્પન્નાઃ વૃદ્ધિં  યાસ્યન્તિ સર્વથા ॥ ૧૮॥
તલ્લિઙ્ગદર્શનં  કર્તું શાઙ્કરઃ કશ્ચિદુત્તમઃ ।
આગત્ય તસ્ય લિઙ્ગસ્ય  પૂજનં સ કરિષ્યતિ ॥ ૧૯॥
તદ્ભાવલિઙ્ગમાલોક્ય  પ્રત્યહં તસ્ય પૂજનમ્ ।
કૃત્વા  સ્થાસ્યતિ તદ્ગેહે તદન્નૈરેવ પોષિતઃ ॥ ૨૦॥
સોઽપિ શામ્ભવમાલોક્ય તેન સ્નેહં કરિષ્યતિ ।
શ‍ૃણ્વન્ શિવકથાસ્તસ્માત્ તુષ્ટઃ સ્થાસ્યતિ સર્વથા ॥ ૨૧॥
કાલે કાલે પ્રયત્નેન તસ્ય લિઙ્ગસ્ય  સેવયા ।
તચ્ચિત્તં નિર્મલં તેન સ તત્સેવાં કરિષ્યતિ ॥ ૨૨॥
સન્નિધાનં મહેશસ્ય તીર્થેશસ્યાસ્ય સર્વદા ।
સિદ્ધિપ્રદાયકસ્યાસ્ય ભાવલિઙ્ગે  ભવિષ્યતિ ॥ ૨૩॥
ભાવલિઙ્ગાલયસ્યાસ્ય  બહુભાગ્યપ્રદસ્ય ચ ।
સ્મરણાદેવ સિદ્ધયન્તિ ફલાનિ વિવિધાન્યપિ ॥ ૨૪॥
સિદ્ધલિઙ્ગેષ્વિદં  લિઙ્ગં  પ્રસિદ્ધં સર્વકામદમ્ ।
એતદભ્યર્ચનેનૈવ મુક્તિઃ કરતલાશ્રયા ॥ ૨૫॥

॥ ઇતિ શિવરહસ્યાન્તર્ગતે ઋષિગૌતમપ્રોક્તા તીર્થેશ્વરમહિમા સમ્પૂર્ણા ॥
- ॥ શ્રીશિવરહસ્યમ્ । હરાખ્યઃ તૃતીયાંશઃ । પૂર્વાર્ધમ્ । અધ્યાયઃ ૩૬। ૫૩-૭૭ ॥

